
	క.	
పరభుక్తము లైనయలం, కరణముల జుగుప్స లేక కైకొని పదవి

స్ఫురణంబు చూపుకుకవిత, పరికింపఁగ లజ్ఞలేనిబానిస గాదే!

	ఉ.	
సాంతము గాఁగ శబ్దహృదయజ్ఞులు గా రుచితప్రయోక్త లై

వింతలుగాఁ బ్రబంధములవీథులు ద్రొక్కఁగ లేరు శక్తు లై

దొంతరజల్లిబొంతవెడదూర్చి గతార్థము కూర్చుదుష్కవి

భ్రాంతులసందడిం దడవఁ బాసె రసజ్ఞులకుం గవిత్వముల్.

	క.	
కలకంఠకలన చూపక, కలకంఠం బూరకున్నఁ గాకమ కాదే?

కలితనిజవాగ్విలాసం, బలరింపనితద్జ్ఞుఁ డైన నజ్ఞుం డగుటన్.

కవిప్రతిజ్ఞ

	చ.	
హృదయగతిం బురాతనకవీశ్వరు లేగనివీథి లేదు నేఁ

దదనుమతిన్ రచించుకృతి తాత్త్వికులం గరఁగింపకుండునే

మదగజరాజము ల్చనినమార్గములం గడునింపు నింపవే?

మదగజరాజయానమదమంధరబంధురయానమానముల్.

పురోభాగిదూషణము

	చ.	
ఖలుఁ డిలఁ దప్పులే వెదకుఁ గావ్యరసానుభవంబు సేయ లేఁ

డొలుకులు కోరుఁ గాక ముద మూనఁగ గర్దభ మొంద నేర్చునే?

మలయమరుద్విధూతమధుమాసవికస్వరకేసరావళీ

గళితపరాగయోగపరికల్పితపేశలతల్పసౌఖ్యముల్.

	క.	
ఎల్లరు మెచ్చనిచమత్కృతి, నుల్లంబున మెచ్చుఁగాక యొకఁ డుష్ట్రకులం

బొల్లనిపల్లవితామ్రము, గొల్లలుగాఁ బొగడ నొక్కకోయిల లేదే?

రసజ్ఞభూషణము

	ఆ.	
తప్పు గల్గె నేనితార తీర్చి రసజ్ఞు, లస్మదీయకవిత ననుమతింతు

రించుటలుక గలిగెనేఁ దీర్చి ప్రేయసి, నుల్లమున వరింప కోర్తు రెట్లు?

కృతిప్రశంస

	గీ.	
యతి విటుఁడు గాకపోవు టె ట్లస్మదీయ, కావ్యశృంగారవర్ణనాకర్ణనమున

విటుఁడు యతిగాక పోరాదు వెస మదీయ, కావ్యవైరాగ్యవర్ణనాకర్ణనమున.

	వ.	
అని వితర్కపూర్వకంబుగా నపూర్వవిరచనాచాతుర్యంబు నెఱయ మెఱయ నన్వర్థ

నామంబుగాఁ గవికర్ణరసాయనం బక నొక్కకావ్యంబు రచియింప నున్ముఖుండ నై

యనుకూలనాయకాన్వేషణపరాయణాయత్తం బైనచిత్తంబున.

		 ఈ పేజీలో చివరి మార్పు 11 సెప్టెంబరు 2022న 23:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

